
Аннотация.  Мақалада түркі-моңғол халықтарының көптеген дерматологиялық аурулары, 
сондай-ақ оларды емдеудің әдістері мен тәсілдері туралы дәстүрлі түсініктері қарастырылады. Бай 
тарихи-этнографиялық және фольклорлық материалдың негізінде бірінші кезекте үй ошағының 
отымен байланысқан, екінші жағынан, культтік жануарлар (қасқыр/ит) мен құстар (бүркіт, қарға) 
адамдарға зиянды әрекеті үшін  жіберетін мұндай аурулардың нақты себептері ашып көрсетіледі. 
Автор тері ауруларын емдеуде айырықша құқықтарға ие болған халық емшілерінің бейнесін егжей-
тегжейлі сипаттауға көңіл бөледі.

Мақаланың концептуалдық қағидалары дәстүрлі медициналық білім арқылы  түркі-моңғол 
халықтарының өмір  салты мен дүниетанымдық жүйесінің ортақ қайнарларын анықтауға мүмкіндік 
береді.

Кілт сөздер: түркі-моңғол халықтары, дәстүрлі мәдениет, тері аурулары, үй ошағының оты,  
қасқыр, ит, бүркіт, емдеу тәсілдері, емшілер.

Аннотация. В статье рассматриваются традиционные представления тюрко-монгольских 
народов о многообразных дерматологических заболеваниях, а также определяются методы  и 
способы их лечения. На основе  богатого историко-этнографического и фольклорного материала 
раскрываются конкретные причины возникновения таких болезней, в первую очередь связанных с 
огнем домашнего очага, а с другой стороны – насылаемых культовыми животными (волк/собака) и 
птицами (орел, ворон) в отместку за причиненное зло. Автор детально описывает  образы народных 
лекарей, наделенных исключительными правами в лечении заболеваний кожного покрова.

Концептуальные положения статьи позволяют через призму традиционных медицинских 
знаний выявить общие истоки жизненного уклада и мировоззренческих систем тюрко-монгольских 
народов.  

Ключевые слова: тюрко-монгольские народы, традиционная культура, кожные заболевания, 

Кіріспе. Ұлы Даланы мекендеген түркі-моңғол халықтарының ғасырлар бойы 
жинақтаған медициналық білімі олардың дәстүрлі мәдениетінің маңызды бөлігі болып 
саналады. Ол медициналық танымның қалыптасуы мен емдеу тәжірибелерін, сондай-ақ 
осы аймақтың этностық тарихын зерттеу үшін пайдасы бар, сұранысқа ие дерек көзі боп 
қала береді. Көшпенділердің дәстүрлі мәдениетінің бөлшегіне айналған медициналық 
білім олардың қауымдастықтарының әлеуметтік құрылымы мен тіршілік ету тәсілін 
түсінуге септігін тигізетін құнды мәліметтерді ұсына алады.  Мысалы, жұртшылыққа 
медициналық қызмет көрсеткен адамдардың бейнелері мен олардың емші мәртебесіне ие 
болу шарттары қызығушылық туғызатыны анық. Бұл мақалада Ішкі Азия көшпенділерінің 
халық медицинасында көрініс тапқан тері ауруларының сипаты, оларды емдеудің тәсілдері 
және осындай ауру түрлерін емдеуге қабілетті болған адамдардың болмысы жайында 
зерттеу жүргізу негізгі мақсат етіп қойылады. 

Әдістер мен материалдар. Зерттеудің дереккөздері ретінде тарихи-этнографиялық 
және фольклорлық материалдар алынды. Зерттеу барысында түркі-моңғол әлеміндегі 
табиғат құбылыстары мен мәдениет бұйымдарын барлап-байыптаудағы ортақ белгілерді 
анықтауға мүмкіндік беретін салыстырмалы-тарихи әдіс, сондай-ақ архаикалық таным 
қисындарын нақтылауға жәрдем ететін мәдени-тарихи реконструкция әдісі қолданылды. 
Таңбалық бітімнен әлеуметтік бітімге немесе мәдени кодтардан олардың әлеуметтік 
проекциясына қарай жылжуды қамтамасыз ететін дәстүрлі рәміздерді социопрагматикалық 
тұрғыдан талдаудың нәтижелері де өз тиімділігін байқатты. 

Түркі-моңғол халықтарының дүниетанымы бойынша ауру деп ең алдымен ағза 

тұтастығының бұзылуы, оның әдепкі қалыптан ауытқуы түсіндіріледі және бұл нәрсе, 
мысалы, тілдік қорда көрініс табады1. Адамдардың бөгде әлеммен дұрыс қарым-қатынас 
жасамауы, жер бетіндегі пенделердің құдайлар мен рухтар әлемімен өз ара әрекеттесуін 
реттейтін тыйымдарды бұзуы көптеген, әсіресе айқын білінбейтін аурулардың себебі 
ретінде көрінеді.  Осыдан келіп, ауруды жіберетін құдаймен немесе рухпен келісімге 
келу адамның кеселден айығуына ықпалын тигізеді деген ой пайда болған. Бұл келісімді 
қамтамасыз етуде басты дәнекерлік қызмет табиғаттан тыс әлеммен сұхбаттасуға қабілетті 
жандарға (бақсы, тәуіп) немесе табиғат құбылыстарымен, иелері адамдарға аурулар жібере 
алатын жануарлармен туыстық байланыс орнатқан кісілерге жүктелді.  

Түркі-моңғол халықтарының мәдениеті мен тұрмысын сипаттайтын этнографиялық 
материалдардың елеулі бөлігі көшпенділер ортасында кең тараған әртүрлі тері аурулары 
болғандығын көрсетеді. Олардың қатарына қышыну, жара шығу, іріңді қатпарлану арқылы 
көрінетін тері зақымданулары жататын. Белгілі болып отырғандай, бұлар негізінен  
қышыма, таз, қотыр (адам микоздарының жинақы атауы), теміреткі, терінің тілме қабынуы, 
аллергиялық бөртпелер (есекжем) секілді аурулардың көріністері еді. Бұлардың сапына 
арасында шешек, қызылша, мерез де қосылатын. Кішкентай сәбилерде жиі кездесетін 
«ауыздың уылуы» сияқты тері ауруы да жиі аталады, шамасы, ол Candida albicans зеңінің 
әсерінен балалардың денесінде қызарулар мен бөртулер түрінде белгі беретін кандидозға 
сәйкес келеді.  

Әдеби шолу және талдау. Тері ауруларының едәуір бөлігінің пайда болуы үй 
ошағының отымен байланыстырылды. Түркі-моңғол халықтарының наным-сенімі 
бойынша, үй ошағына адамдар құрметпен қарамаса, түрлі тері ауруына ұшырап жазаланған. 
Балалардың денесін сыдырып, жарақаттап немесе тіліп алуын  буряттар мен моңғолдар 
олардың отқа мұқият болмағандығымен түсіндірген [1, с.22]. Якуттардың ұғымына сәйкес, 
егер адамдар отқа түкірсе немесе дәрет сындырса, ошаққа шала жанған ағашты даладан 
әкеліп салса әйтпесе шоқты үшкір және өткір заттармен бөлшектеп шұқыласа, онда оттың 
иесі олардың денесіне жара қаптатып жазалайтын болған [2,  c.274]. Моңғолияның Хэнтэй 
аймағынан урянхаттар туралы К.В.Вяткина жазып алған аңыздарда олардың бабаларын 
сол урянхаттардың жеті отбасы шабинарлар2 ретінде сыйға тартылған Ундур-гэгэннің 
қарғысқа ұшыратқаны туралы айтылады. «Олар өте кедей еді, бір күні Ундер-гэгэннің 
шолақ құйрық көк сиырын ұрлап алып сойып тастады да, оның «Денелеріңді жара бассын!» 
деген қарғысын естіді. Ең алдымен әлгі пышаққа жығылған сиырдың етін отқа қақтаған 
отбасы (тавтай айл) зардап шекті. Басқалары содан жұқтырды, өйткені бұл үйден от алған 
болатын» [5, с.247]. 

_____________________________
1 Бүгінгі күні терминдерді семантикалық тұрғыдан талдау ауру адамның жағдайын сипаттаған 

байырғы түсініктер туралы қызықты мәліметтер береді. Айталық,  eb түбірін зерттеген  Е.В. Сундуева 
мынадай тосын қорытындыларға келген:  арасында біз үшін маңызды үбдэ, өвд, өвде («ауыру, сырқаттану») 
сөздері де ұшырасатын бірқатар терминдерді тудырушы боп саналатын eb негізі «қария» сөзінде бар екен; 
оның басты сипаты бүгілу, иілу дегенді меңзейді: бурят тілінде – үбгэн, моңғолша - ɵвgɵн. Шындығында, 
ауруды білдірген сөздердің «аурудан бүгілу, иілу»  мағынасын жеткізгені айқын [3, с. 71-76].

 2 Шаби – діндар феодалдар мен монастырларьдың кіріптары [4, с.330]. Халхадағы жаңа әлеуметтік топ 
- шабинарлардың пайда болуы 1640 жылы тушету-ханнан 108 жеті-сегіз жасар ер балаларды алған Дджебзун-
дамба-хутухтаның есімімен байланыстырылады. Тушету-хан өлген соң, бұл шабинарлар  Джебзун-дамба-
хутухтаның үлкен ағаларының талабы бойынша бөліске түсті және оған 30 үй бұйырды.  Дурэгч-нойон ағасы 
тағы екі үй қосып, осы 32 үй Ундур-гэгэн шабинарларының негізін қалады. Шабинарлар қатарын моңғол 
феодалдарының будда дінбасыларына сыйға тартқан кіріптарлары, тұтқындар, сондай-ақ өз еркімен шабинар 
болуға ықылас білдіргендер құрады [8, с.35].

Біздің пікірімізше, моңғолдардың түсінігінде тері ауруларының отпен байланысы 
денені күйік шалуына және кейбір кеселдер себепкер болатын тері зақымдануына ілесе 
жүретін  сипаттар мен симптомдардың ұқсастығына негізделді. Тіпті аурулардың бірінің 
анықтамасында «отты» деген сипат бар. Бұл –  гал намарс, яғни терінің қабынуы, отты 
бөртпе (теміреткі)  [6, с.365].

Моңғол қоғамында әртүрлі тері ауруларын емдейтін адамдар айырықша орын алған. 
Тері ауруларынан айықтырудың ең кең тараған әдістерінің бірі отпен емдеу, яғни терінің 
зақымданған жерлерін жалын ұшқындарымен шабақтау болды.  

Тері ауруларын емдеудің мұндай әдісі әртүрлі Сібір халықтарының арасында кеңінен 
тарады. Хакастар осындай жолмен таздан, қотырдан, қышымадан емдеді. Ауру адамның 
зақымданған дене бөлігін бақсы от ұшқындарымен шабақтап, дұға оқитын. Дұғаның мәтіні 
көшпенділердің бүкіл денеге тарауы мүмкін аурудың сипатын түсінгендігін көрсетеді: 

«Һаһ, һаһ, һаһ!
Сен мұнда күркеңді тіктің, оған өз заттарыңды жайғастырдың! 
Ағаштың қозғалмайтын бұтағы секілді, сен де орныңнан ешқайда жылжыма!
Батпақтың қозғалмайтын томары секілді, сен де орныңнан ешқайда жылжыма!
Бұл араға енді күркеңді тікпе!
Бұл араға енді заттарыңды әкелме!
Қотырдың бөртпесі боп шашылып кет! От ұшқындарымен бірге!
Шабдар биенің сауырына! Қыз баланың кеудесіне!
Торы байталдың сауырына! Тумаған әйелдің сарпайына!
Енді мұнда қайтып келме!»3 [7, с.77]. 

Солтүстікте, якуттар арасында отпен емдеу тәжірибесі басқа да ауруларға қатысты 
қолданылған, бұл ретте емдеу тәсіліндегі өзгеріс байқалады – кесел жайлаған жерлерге 
қызған шоқ, жалынды қу ағаш бастырылған. Аурудың себептері туралы түсініктер де 
өзгеріске ұшырады.  Әртүрлі тері ауруларының көріністері енді құдайдың (оттың иесі) 
тарапынан жіберілген жаза емес, ауру адамға кесірлі күштер назарының теріс салдары деп 
қабылданады. Сөйтіп, терінің астына жайғасып алып, ірің, ісік немесе жара шығаратын 
кесірлі күшті қуып шығу отпен шабақтаудың негізгі мақсатына айналады. Якуттар іріңдеп 
кеткен саусаққа басылған жалынды шоқты көпіршік (қабыршақ) пайда болғанша ұстап 
тұрған. Аурудың жанына батып бара жатқанына қарамастан, көпіршік жарылған уақытта 
сырқат жан қуанышқа бөленген. Кесірлі күш – Йор аласталды, ал көпіршіктің шыжғырылған 
дыбысы оның қоштасу сарыны деп есептелген [10, с.615]. Ревматизм мен подаграны да 
тура осындай жолмен емдеген. Кейбір сырқат адамдар отты немесе қыздырылған заттарды 
пайдалану арқылы кез келген дерттен құтылуды көздеген. В.Я. Серошевский  отпен емдеудің 
солтүстікте өмір сүрген якуттардың арасында өте кең тарағандығы туралы жазады: 

«Верхоянскіде мен көшпелі ревматизммен ауыратын бір шалды көрдім; оның 
денесінің өне бойын терең күйік іздері әбден әлеміштеп тастаған. Өзінің ауруын ол былайша 
емдеген: денесінің бір жерінде ауру немесе ісік пайда болған жағдайда, дереу сол араға 
отқа оранған қу ағашты немесе шүберекті басып, ол түгел жанып кеткенше шыдамдылық 
танытып баққан; үйдің ішін жанған шүберек пен күйген дененің тұншығыңқы исі жайлап, 
қария ара-арасында қинала ыңырсығаны болмаса, басын төмен салбыратып отыра берген; 
қолданған әдістің пайдасы жоқтығын қанша түсіндіргенмен, оны бұған иландыру еш 
мүмкін емес еді» [10, c.615]. 
______________________
 3 Мәтінді монография авторы В.Я.Бутанаев информатор Паях Балгановадан жазып алған[9, с.313]. Хакас 
тіліндегі түпнұсқа мәтін хакастардың мәдени лексикасына зор көңіл бөліп, жеке өзі тұрмыста қолдынылған 
он мыңнан астам тарихи-этнографиялық терминдерді жинаған В.Я.Бутанаевтың елішілік зерттеулерінде 
сақталған болуы мүмкін. Бірақ монография авторы аурулардың құдайлары мен рухтарына бағышталған 
арнаулардың хакас тіліндегі мәтіндерін ұсынуды қажет деп таппаған. Оның үстіне, қышыма, таз, қотыр, 
теміреткі жіберетін  тёс-ке (рулық-отбасылық фетишке) бағышталған арнауды айтқан информатор жайындағы 
мәлімет оның аты-жөнімен шектелген.  Материалдың алынған орны, информатордың туған жылы туралы 
дерек жоқ.

Түркі-моңғол қауымдастығының бірқатар топтарының түсінігі бойынша тері 
ауруларын емдеу қабілеті шыққан тегі белгілі бір тайпалармен байланысты адамдарға 
даритын болған.  Буряттар мен якуттар үшін хори тайпасы осы санатқа жатқызылғаны 
белгілі.  Хорилардың отпен қарым-қатынасы ерекше сипатта көрінген. Кейбір буряттар үй 
ошағының отын әспеттеу ғұрпын тек хори тайпасының өкілдері немесе сол адамдардың 
атынан бақсы ғана орындай алады деп санаған [11, с.62]. Тері аурулары оттан шыққандықтан, 
оларды тек хорилар емдей алатын. Якуттардың емдеу тәжірибесіне сәйкес, адамдардың 
денесін бөртпе басып кеткен жағдайда от иесінің атынан бабалары хорилар боп саналатын 
жандар оларды ұшқынмен шабақтайтын болған. Тек хорилардың оттары ғана емдік қасиетке 
ие деп есептелген. Тіпті қазірдің өзінде денесін бөртпе жайлаған кісілерді ұшқынмен 
шабақтау үшін хориларды шақырады [7, с.226–227]. Шын емші болуы талап етілместен, 
хори тайпасынан шыққан кез келген адам «тәуіп» саналып, шақпақтасқа от үйіріп, ауруы 
бар жерге ұшқын шашыратады. Ем шипалы болуы үшін үш рет шабақтау мақұлданды. 
Онымен қоса-қабат отты тамақпен қоректендірді [12, с.187].

Бурят дереккөздерінде тері ауруларын неліктен хорилар ғана емдей алады деген 
мәселеге қатысты мәлімет жоқ. Якут аңыздарынан түсініктемелер табылады, оларда хори 
тайпасы өкілдерінің отпен байланысы құс бейнесі арқылы ашылады. Бурят4 және якут 
аңыздарына сәйкес, қасиетті құс – бүркіт хорилардың түп атасы боп саналады (хориларға 
қатысты якут мифтерінде кейде қарға аталады). Якуттардың аңызы бойынша, бүркіт 
Хоро жерінен ұшып келген, ал отпен дұрыс қарым-қатынас жасамауы салдарынан тері 
ауруына ұшыраған адамды отпен шабақтау ғұрпын тек «бүркіттен тараған» -  хоро (-хотой) 
тöртутäх тайпасынан шыққан кісі ғана орындай алады [11, с.62]. Оттан болған ауруларды 
хорилардың ғана емдеу құқығын иемденуіне тайгада суық пен аштықтан өлгелі жатқан 
хорилардың бабасына бүкіт немесе қарғаның жалынды қу ағашты (тамызықты) әкеліп 
бергені туралы аңыздар негіз қызметін атқарған. Адам от жағып, жылынып, өзіне тамақ 
әзірледі, ал жәрдем көрсеткен құс хорилардың құдайына айналды [12, c.226–227; 25, с.219].

Бүркіт оны өзінің тотемі санайтын рулар үшін ғана емес, жалпы якуттар үшін 
қасиетті құс боп есептелген: «Бүркітті жаппай кие тұту оны ешкімнің өлтіруге және жеуге 
болмайтындығынан көрінді» [13, с.40]. Якут аңыздарына сәйкес5, қасиетті құсты өлтірудің 
аяғы өлімге душар қылатын. Якутияның әртүрлі бөліктерінен – наслегтерінен6  жазып 
алынған аңыздарда ажалдың себебі ретінде іріңді ісіктер айтылады. Іріңді ісікті емдеуге 
көмектесе алатын жалғыз «дәрі» ретінде бүркіт қанатынан алынған күл ғана саналды [13, 
с.50]. Шамасы, күн мен оттың символы ретінде бүркіт те адамдарды тері ауруларымен 
жазалауға қабілетті болған секілді. 

_______________________
4 Мәтінді монография авторы В.Я.Бутанаев информатор Паях Балгановадан жазып алған[9, с.313]. 

Хакас тіліндегі түпнұсқа мәтін хакастардың мәдени лексикасына зор көңіл бөліп, жеке өзі тұрмыста 
қолдынылған он мыңнан астам тарихи-этнографиялық терминдерді жинаған В.Я.Бутанаевтың елішілік 
зерттеулерінде сақталған болуы мүмкін. Бірақ монография авторы аурулардың құдайлары мен рухтарына 
бағышталған арнаулардың хакас тіліндегі мәтіндерін ұсынуды қажет деп таппаған. Оның үстіне, қышыма, 
таз, қотыр, теміреткі жіберетін  тёс-ке (рулық-отбасылық фетишке) бағышталған арнауды айтқан информатор 
жайындағы мәлімет оның аты-жөнімен шектелген.  Материалдың алынған орны, информатордың туған жылы 
туралы дерек жоқ. хорилар бұл құдіретті баба құстың ашуынан болды деп шешіп, ол жақтан қоныс аударады. 
Бұл арада бүркіт енді хори тайпасының бабасы деп төтесінен айтылған [11, с.62].

  5 Қараңыз, толығырақ: Якутские мифы В.В. Илларионов (ред.). Сост. Н.А. Алексеев. Новосибирск: 
Наука, 2004. – 449 c.

  6 ХVIII-XIX ғасырлардағы аймақтық-әкімшілік құрылым.

Өзіне күн бейнесін дарытқан құстың (бүркіттің немесе қарғаның) от сыйлау мотиві 
өте ескі және үндіеуропалық мәдениетпен байланысқан, дегенмен мұндай сюжеттердің 
Орталық Азияда өз бетінше қалыптасу мүмкіндігі де жоққа шығарылмайды [14, с.115–117]. 
Кейбір зерттеушілердің пікірінше, плейстоцен мен голоцен тоғысында Сібір космонимия 
дамуының әлемдік орталығы болып, әрі қарай мифологиялық мотивтер америкалық 
құрлықтарға тарауы ықтимал7.  Шамасы, негізгі кейіпкерлері бүркіт пен қарға болып 
табылатын, от сыйлаушы құс туралы сюжеттер өте ескі  және оларды Азияның солтүстігіне 
алғашқы миграция толқыны кезінде қоныс аударғандар әкелсе керек.  Кейіннен бүркіт 
пен қарғаның орнын аққу мен қарлығаш басты. Мифтің дамуы контексінде қарасақ, 
этногенетикалық зерттеулерде үй ошағы жіберген тері ауруларын емдеу қабілеті дарыған 
және аңыздар бойынша отқа билік жүргізуді бүркіттен немесе қарғадан алған адамдар 
мекендейтін аймақ қызығушылық тудырады.  Бұлар – Байкал сырты мен Якутия. 

ХХ ғасырдың басында ерекше емшілердің қатары Байкал көлінің жағалуына табаны 
тиген адамдардың есебінен көбейеді. Буряттардағы бақсылықтың қалдықтарын қарастыра 
отырып, А.И. Манжигеев тері ауруларын оттың жәрдемімен емдеу құқығына байланысты 
қызықты дерекке назар аударады.  Ол «1917 жылғы дейін бурят бақсыларының географиялық 
түсініктерінің өзі өте шектеулі болды:  олардың кейбіреуі Байкөл көлін әлемнің шеті деп 
ойлады және оның жағасына аяғы жеткен азғана бақытты жандар сиқырлау «құқығын», 
мысалы, тілмені шақпақтан шыққан от ұшқынымен шабақтап «емдеу» мүмкіндігін 
иемденді [15, с.10]. 

Бәлкім, Байкал жағасына барған адамдардың тері ауруларын емдеу құқығын иемдене 
бастауы бүркіт культімен байланысқан Ольхон аралының бейнесіне қатысты болар. Бүркіт 
– Ольхон аралының иесі Хан Хото баабайдың ұлы (Құдіретті Хотоның әкесі). Якутша 
хотой «бүркіт» әу баста Ольхон аралының иесі бүркіт бейнесінде елестетілгенін көрсетеді 
[11, с. 62]. Уақыт өте келе, адамға емшілік қабілет дару үшін қасиетті құс тіршілік ететін 
киелі жерге барудың өзі жеткілікті болып шыққан. 

Қалмақтар арасында ауруды от ұшқындарымен шабақтау арқылы емдеу қабілеті 
кісіні8 немесе  жануарды9 өмірінен айырған адамға қонады делінген [17, c.282]. Ендеше, 
түркі-моңғолдардың сібірлік ареалының шетінде ұқсас емдеу әдістері ұшырасады, бірақ 
ауруды емдеу құқығының негізі ретінде басқа белгілер бой көрсетеді. Оның үстіне, тері 
аурулары ғана емес, енді басқа кеселдер жөнінде де сөз қозғалады.

Түркі-моңғолдардың түсінігінде қасқыр/ит кейбір аурулардың, әсіресе аллергиялық 
сипаты бар тері бөртпелерінің, қышыманың және тіпті желшешек пен қызылшаның себебі 
боп танылған. 

Қасқыр – Азиядағы түркі-моңғол халықтарының арасында ең киелі саналатын 
аңдардың бірі. Оның тотемдік баба, жауынгер және көшпенділердің қорғаушысы ретіндегі 
көп қырлы бейнесі мифтік әңгімелерде, аңыздарда, әпсаналар мен ертегілерде, сондай-
ақ ырымдарда, салттарда, ғұрыптарда көрініс тапқан.  Кеңестік ғылымда «қасқыр-ит» 
культтік ұғымының ажырамас, бірыңғай мифологиялық тұтастық екендігіне талай рет назар 
аударылды.  Бұл ретте маңызы әжептәуір тұжырымдар мол мифологиялық, лингвистикалық 
және этнографиялық материал негізінде ит-қасқыр туралы типологиялық мифологеманы 
бөліп шығарған В.В.Ивановқа тиесілі. [18, c.493-497]. 
__________________________
   7Белгілі бір уақыттан бастап Солтүстік Америкаға түп негізі сібірлік мотивтер ене бастайды. Сөз 
Лаврентий мен Кордильер мұз сауыттары әлі ери қоймаған, бірақ олардың арасынан өтетін жол ашылған және, 
қалай болғанда да,  сібір популяцияларының су астына кете бастаған Берингия арқылы солтүстікамерикалық 
құрлықтың түкпіріне дендеп баруы әрі қарай аса бір қиындық тудырмаған кезең туралы айтылуы тиіс. 
Жалпы алғанда, Солтүстік Америкада сібір мотивтерінің таралуы Маккензи Дәлізі ашылмас бұрын жүзеге 
аспаған[16, c.3, 226].
 8Қылмыскер емес, шайқасқа қатысқан адам деген сөз (Э.П.Бакаеваның ескертпесі). 
  9Якуттар арасында аюды өлтірген адам кейбір ауруларды емдей алады. Егер емдеуші жаужүрек болса, 
онда ауру кетеді [10, c.616]. Егер аурудың рухы қорқынышты сезінетін болса, онда ержүрек кісінің кейбір 
емшілік қасиеттерге ие болуы айқын.

Қасқыр бейнесі түркі-моңғолдардың халық медицинасында айырықша орынға ие. 
Қасқырдың терісі, оның сүйектері, азулары, ішек-қарны көптеген ауруларды емдеу үшін 
пайдаланылған. Моңғолдар несеп шығару бұзылған жағдайда қасқырдың бақайшығын 
қайнатып, ауруға  сол сусынды ішкізген. Содан қара терге түскен сырқат ауруынан 
айығатын болған [19, c.384]. Қасқырдың сүйегін, өтін, қанын емдік магияда пайдалану 
тәсілдерінің ең көп үлгісін Л.П.Потапов өзбектердің әртүрлі этностық топтарынан 
тапқан. Өзбек халқының құрамына түркі және моңғол этностық бірліктері – қатағандар, 
наймандар, қоңыраттар, түркі-барластар, қыпшақтар және басқалар кіретіні белгілі. Ежелгі 
тотемдік және генеалогиялық аңыздармен байланысқан қасқыр культі Орта Азияда, түркі-
моңғол әлемінің жұрнақтарында өзінің тарихи түпкі отанына қарағанда көбірек сақталған.  
Қазақтардың қасқырға қатысты және аяғы ауыр әйел мен оның баласының денсаулығын 
сақтауға бағытталған ырымдары, салттары мен тыйымдарының тұтас жүйесі бар [20]. 
Қыпшақтар үрейленген немесе жүйкесіне салмақ түскен адамға қасқырдың бақайшығы 
салынған суды ішкізген. Кейбір өзбек әйелдері бедеулікке қарсы қасқырдың майын ішкен. 
Қасқырдың тамырлары босану кезіндегі ауыртпалықты жеңілдетуге көмектескен,  ал жаңа 
туған сәбиді қасқырдың жақ сүйегінен өткізу арқылы оның өмірлік қуатын нығайтқан. 
Қырғыздар қасқырдың ішек-қарнында әртүрлі жан мен тән сырқаттарынан жазатын 
қасиеттер бар деп санаған [21, c.249]. 

Кейбір тері аурулары түсінік, сондай-ақ оларды емдеу жолдары қасқыр/итпен 
байланыстырылады. Моңғолдардың медициналық терминологиясында есекжем немесе 
қалақай безгегі – чонын хɵрвɵш [22, c.232], экзема, теміреткі, желшешек –  чонын хөрвөө, 
чонын хɵрвɵш тікелей қасқырға қатысты қарастырылады [4, c.319]. Чонын хɵрвɵш термині 
жоғарыда келтірілген барлық аурулармен байланыста болады. Хакастардың танымында 
бұл сияқты тері зақымдары итпен немес қасқырмен байланыстырылады. Ауру хакас тілінде 
–  iтiскiн, туваша – ытэшкени (сөзбе-сөз. ‘ит тырнауы’), түрікше – курдешен (‘қасқыр 
тырнауы’) [7, c.113]. Есекжемнен бөлек, бұл атау сипаты басқа тері бөртпесін білдіруі де 
мүмкін. Егер адам қасқыр немесе ит ашулана тырнаған жерді табанымен басқан жағдайда 
ауру табуы мүмкін еді [23, c.39]. 

Бұл секілді тері ауруларын баяғыдан бері қасқырдың терісін, жүнін пайдалана 
отырып емдеген. Буряттарда қасқыр терісі қалақай безгегін емдейтін ең жақсы зат болып 
саналады: ауруды шешіндіріп, жалаңаш денесін қасқыр терісімен немесе одан жасалған 
жамылғымен орайды, содан көп ұзамай бөртпелер кетеді де, ауру адам сырқатынан айығады 
[24, c. 137]. Алтайлықтар қыздырылған қасқыр терісімен қышыманы емдеген[25, с.88].

Орталық Азияда өмір сүрген түркі-моңғол халықтарының өкілдері – маңғыттар 
мерезбен ауыратын кісіні қасқыр сүйегінен, уқаланған жүннен және қанттан тұратын 
ұнтақпен емдеген.  Андижан қырғыздары есекжемді, денедегі бөртпелерді қасқырдың 
өтімен, қасқыр құйрығын үйкеумен, қасқыр азуы тізілген білезік тағумен емдеген [24, c. 
140].

Қасқыр бейнесіне байланысты «тері аурулары» мысалдарының қатарында белгілі 
аутоиммунды сырқат – чонын хөрөвдөс, чоно яр –  жүйелі қызыл жегіні атай кеткен жөн 
[4, c.355]. Lupus erythematosus (жегі) термині латынның «lupus» (қасқыр) сөзінен шыққан. 
Беттегі бөртпелер пішіні көбелекті еске салатын ауруды осылай атайды. Ауруды сипаттаған 
алғашқы дәрігерлердің пікірінше кеселдің сыртқы көрінісі – солғын терідегі шеңберлер 
қасқыр тісінің ізіне ұқсайды. Аурудың аты да осыдан шыққан. «Қасқырлық терминология» 
орта ғасырлардан бері тістеудің ізіне ұқсайтын терең жарақаттармен сипатталатын әртүрлі 
тері ауруларын белгілеу үшін қолданылған. Бұл терминнің пайда болуы жайындағы басқа 
түсінік ортағасырлық қараңғы сеніммен байланысты, ол – кейбір адамдардың магиялық 
жолмен жануар кейпіне еніп кететіндігі туралы қорқыныш шақыратын идея, бұл жағдайда 
ликантропия (ортағасырлық фольклор бойынша  кейбір адамдар қасқырға, басқаша 
айтқанда бөгде нәрсеге айналып кету қабілетіне ие болған). Жүйелі қызыл жегі (ЖҚЖ) 

тарихымен қызыға айналысқан неміс патологы Рудольф Вирховтың пікірінше, «lupus» 
терминін медицинаға Schola Medica Salernitana –  Салерн дәрігерлік мектебінің өкілдері 
енгізген10. Айталық, Роже Фругарди бұл терминді 1230 жылы қолданған. Кейбір мәліметтер 
бойынша, термин X ғасыр (б.д. 916 немесе 963 жж.) медицинасында қолданыста болған. 
Жалпы алғанда, тері ауруларын антикалық әдебиет дереккөздері бойынша түсіндіру 
әжептәуір қиыншылық туғызады [26, c. 88]. «Қасқыр ауруы» ретіндегі жүйелі қызыл 
жегінің ортағасырлық бейнесінің негізінде Азия халықтарына ит/қасқыр қозғау салатын 
тері аурулары туралы бұрыннан белгілі түсініктер жатуы әбден мүмкін. 

Түркі-моңғол халықтарының құрамында өзінің арғы тегін қасқырдан тарататын 
көптеген этностық құрылымдар кездеседі. Олар қырғыздардың, қазақтардың, 
башқұрттардың, моңғолдардың, буряттардың, Оңтүстік Сібір түркілерінің арасында бар. 
Буряттарда өз шығу тегін қасқыр/иттен тарататын ірі этностық құрылымдарға шоно және 
галзут тайпалары жатады. Шоно тайпасынан шыққан адамдар қасқырдың шабуылынан 
зардап шеккен адамдар мен жануарларды емдеп жазуға қабілетті деп саналған. Қасқыр 
жаралаған адамдар немесе жануарлар орналасқан жерге осы тайпаның кісісін шақырған. 
Ол қолына мылтық алып, аспанға оқ атып, сонымен қоса мына сөздерді айтқан: «Шонын 
хубуун Шаалай мэргэнhээ гараа бэлэйб, тэнгэрин нохой, энэ шүлhɵɵ гэдэргэнь абагты» – 
«Мен ана қасқырдың ұлы – Шаалы мергеннің баласымын ғой, көктің иті, өзіңнің сілекейіңді 
кейін тартып ал» [1, 36]. Құтырған қасқырлар шабуыл жасағанда эхириттер де дәл осылай 
әрекет жасаған: мылтықпен аспанға оқ атқан және «Көктің иті, уыңды қайтарып ал!» деп 
айқайлаған [14, c.215].

Қасқыр/иттің тері ауруларымен байланысты болуы кездейсоқтық емес деп 
болжаймыз. Моңғол және көбіне түркі-моңғол мифологиясында ит тектес (ит, қасқыр, 
түлкі)  аңдардың отпен, басым жағдайда көктің оты – күнмен байланысын көрсететін тура 
және жанама мысалдар жиі кездеседі. Олардың қатарында аңыздық ит-құс Хубай-Кус 
(түркі-моңғол мифологиясындағы Құмай, Хумай11), бурят көк тәңірлерінің иттері, бурят 
және қалмақ тілдеріндегі «көктің иті» (яғни қасқыр), Шыңғысханның ұрпақтары туралы 
генеалогиялық аңыздардағы сары ит, кемпірқосақтың бурятша және якутша атауы –  
«ұрғашы түлкінің несебі» (унеген ези шеге) бар [28, c.322]. Түркі-моңғол мифологиясындағы 
ит тектестердің аспаннан жаралуы қытай мифологиясындағы Көктің иті Тяньгумен үндес. 
Тяньгу әртүрлі дереккөздерде сақталған бірнеше нысан мен кейіпкердің жинақы бейнесі 
болып саналады [29, c.2012]. Көктің итінің бейнесінде жұлдыздар мен кометалар туралы 
түсініктер тоғысқан. Кейінгілердің көк жүзінен көрінуі, олардың жерге құлауы соғысты, 
өрттерді, ауыртпалықтарды меңзейді.  Бұл түсініктер Көктің итінің жерге түсуі туралы 
сюжеттегі найзағайлы қара бұлттардың, күн күркіреуі мен жасынның, қорқынышты 
гуілдің белгі беруінен көрініс тапқан. Көктің иті жер бетіне от-жалын, зобалаң, індет ала 
келеді. Әдетте Көктің иті солтүстік жақтағы бір тұста жерге түседі, ал  «Шань хай цзин» 
дереккөзі  қызыл Көктің итін (Celestial dog) орасан кең жазықтықтың немесе шөл даланың 
ортасына жайғастырады [30, c.575]. Қытай тұрғындарының құдіретті иттің алдындағы үрейі 
көшпенділермен байланысты болуы да ықтимал, өйткені қытайлар Көктің итін олардың 
құдайы деп санаған [35, c.214].
___________________________

 10 Салерно дәрігерлік мектебі IX ғасырда Италияның Салерно қаласында ашылған. Салерно дәрігерлік 
мектебі, сөз жоқ, Италия ғана емес, бүкіл Батыс Еуропадағы ең атақты  медициналық мекемеге айналды. Ол 
жалпы ортағасырлық медицинаның дамуына ғажайып зор ықпал жасады. Мектеп шын мәнінде билеп тұрған 
схоластикадан алыс тұрған идеяларды таратқан орталық болды және оның мұрасы мен еңбектері қазіргі күнге 
дейін құндылығын жойған жоқ [27].

 11 Қар грифінің, тұрпанның немесе бүркіт басты, арыстан денелі мифтік құстың жұмыртқасынан 
туған Құмай, Хубай-хус тазының бейнесі түркі-моңғол фольклорында кеңнен танымал. Наным бойынша 
аңшылық кезінде бұл иттің тырнағынан ешбір аң құтыла алмайды.

Меніңше, ит тектестердің өкілдері, оның ішінде қасыр да бар, отпен (аспан 
шырақтары, найзағай, өрт) жанама байланыста екендігі көрінеді. Бәлкім, осы түсініктер 
ашулы қасқыр немесе ит тырнағымен қазған жерлерді аяғымен басқан адамдардың қышыма 
бөртпелерге, ісіктерге және жараларға тап болатындығы туралы наным-сенімдерге негіз 
қалаған болар.

Нәтижелер мен қорытынды. Сөйтіп, терідегі жанға бататын зақымдарды өршітетін 
бірқатар аурулар көшпенді түркі-моңғол әлемі халық медицинасының түсіндірмесі 
бойынша өзінің пайда болуы тұрғысынан үй ошағының отымен және оттың символы 
болып көрінетін киелі аң-құстардың кегімен/ашуымен байланысқан. Олардың қатарына 
бүркіт, қасқыр, ит жатады. Емдеу әдістері негізінен «удың бетін у қайтарады» қағидасына 
сүйенді12. Бұл қағида тері ауруларын оттың және қыздырылған немесе жандырылған 
заттардың көмегімен, қасқыр атрибутикасын (түркі-моңғол әлемінің барлық жерінде) және 
бүркіт қанатынан алынған күлді (якуттарда) пайдалану арқылы емдеуді негіздейді. 

Тері ауруларын бақсылар емдей алды, ал буряттар мен якуттар арасында терінің 
әртүрлі зақымдарын тиімді емдеу қабілеті шығу тегі баба-құс бейнесі арқылы отпен 
байланыстырылған белгілі бір адамдарға жүктелді. Кеселден отпен айықтыру өзін-өзі 
емдеу барысында да қолданылғанын якуттардың этнографиялық материалдары растайды. 
Тері ауруларын шығу тегі айырықша адамдардың отпен емдеуін мифологиялық тұрғыдан 
негіздеу Шығыс Сібір ареалында қалыптасқаны айқын, ал бурят және якут емшілері 
бейнелерінің ұқсастығы бұл халықтар шыққан этностық ядроның ортақтығын13  көрсететін 
бұрыннан бар мәліметтерді толықтырады.  

Түркі-моңғол халықтары түсінігінде тері ауруларының отпен байланысы, біздің 
көзқарасымызша, кейбір аурулар тудырған тері күйіктері мен зақымдарының сипаттары 
мен симптомдарының ұқсастықтарына негізделген. Бұл халықтардың дәстүрлі наным-
сенімдері оттың символы болып саналатын аң-құстардың (бүркіт пен қасқыр) да адамдарды 
тері ауруларын жіберіп жазалай алатынын растайды. Тері ауруларының себепкері ретінде 
қасқырдың бейнесі иттің бейнесіне қарағанда көне екендігі айқын, өйткені магиялық емдеу 
амалдарында тек қасқыр атрибуикасы қолданылады.

Қазіргі уақытта түркі-моңғол халықтарының арасында бұрынғы кезде тараған отпен 
емдеу тәжірибесі кеңінен қолданылмайды. Қасқыр әлі күнге дейін киелі жануар ретінде 
саналғанымен,  оның дене мүшелерін тері ауруларын емдеуде пайдалану жағдайлары 
ұшыраса бермейді.  ХХ ғасырдың өзінде қасқыр, мысалы, қырғыздар арасында аурулардан 
қорғаушы ретінде өте құрметтелген. Мұны Б.Х.Кармышева жеке бақылауы арқылы растап, 
өзінің информаторының үйіне өлтірілген қасқырды әкелген бетте көршілері мен алыс 
туыстары жиналып, ішек-қарын бөліктерін түрлі мақсатта бөлісіп алып кеткенін атап 
өтеді  [19, 249]. Моңғолдарда қасқырдың басын қадір тұту әлі күнге дейін сақталған. Бұл 
жыртқышты аулай отырып, аңшылар оның басына иіліп тағзым етеді де, осы арқылы  адис, 
яғни ризашылығын алады.  Қасқырдың терісін үйде сақтаған пайдалы, өйткені ол ауру-
сырқаулар мен бақытсыздыққа душар ететін кесірлі күштерді үркітіп жібереді (2011 жылы 
Моңғолияның Қобда аймағындағы Булган сомонында 1971 ж. туған Пурэвцэрэннен жазып 
алынды). 
___________________________

  12Өзі тектеспен емдеу -  гомеопатиялық медицинаның түбегейлі тұжырымы ‘SimiliaPrinciple’ [31, 
p.149].

  13Якуттар мен буряттардың ортақ тектен тарағандағы туралы болжам «якуттардың оңтүстіктен 
шыққаны жөніндегі теорияның» бөлігі болып саналады және онымен Б.Э. Петри, Г.В. Ксенофонтов, С.А. 
Токарев және т.б. бірқатар зерттеуші айналысқан [32, 40-49].  Бұл болжам А.П. Окладниковтың еңбектерінде 
жалғасын тапты [33, c.227-429]. Осы болжамды Г.Н. Румянцев қолдады [34, c.215-221]. Бұған қоса, Омогой 
якуттарының буряттық тегі туралы якуттардың көптеген генеалогиялық аңыздарында айтылады [35; 36, c. 
41]. Буряттар мен якуттардың жекелеген этностық топтарының байланысы туралы Б.З. Нанзатов жазды [37, 
c.136-156

